
ҚАЗАҚСТАН ХАЛҚЫНЫҢ ҚОНЫСТАНУЫНЫҢ ЭКОНОМИКАЛЫҚ-ГЕОГРАФИЯЛЫҚ ЕРЕКШЕЛІКТЕРІ
                               
Нарық жағдайындағы халық қоныстану үрдісі мен оның нәтижесін зерттеу экономикалық, әлеуметтік және саяси географияның, сонымен қатар халықтар географиясының басты мәселелерінің бірі.
Қоныстану - қос мағыналы күрделі термин. Бірінші мағынасы - халықтың аймаққа орналасуы мен таралу процесін, ал екінші мағынасы - олардың аймақтық түрде ұйымдасқан елді мекендер тобын білдіреді.
Қоныстанудың жүйелік әдіс-тәсілдерін алғаш рет Н.Н.Баранский қалаларды экономикалық географиялық тұрғыдан тану жайындағы еңбектерінде қарастырды.  Н.Н.Баранский  өз еңбегінде қоныстану жүйесі мен өндіргіш күштердің аумақтық бірлестігінде қалалардың жетекші рөлін атқаратындығын көрсетті.
Қоныстану жүйесі қазіргі кезде қалалық және ауылдық болып бөлінеді. Бұл жүйе тек Қазақстан Республикасында ғана емес, жақын шет елдерде және т.б. мемлекеттерде сақталған.
Қоныстану проблемалары халықтың тұрмыс жағдайы деңгейінің негізгі өлшемдері, нақты табысының деңгейі мен тамақтанудың мөлшері мен сапасы, денсаулығы, тұрғын үй жағдайы, маңызды экономикалық қызмет көрсетудің қолайлы дәрежесі, қоршаған ортаның жағдайы және оның ластану дәрежесінің күшті әсерлерінде болады. 
Қазақстан үшін қоныстану- халықтың табиғи қозғалысы мен көші-қон үрдісіндегі аумақтық айырмашылықтар нәтижесі. Аумақтық айырмашылықтар көп жағдайда әлеуметтік-экономикалық жағдайлармен анықталады. Халықтың ұдайы өсуі әлеуметтік-экономикалық дамуға әсер етеді.
Халықтың қоныстануын кең көлемде түсіну қоғамды ұйымдастырудың кеңістіктік формасы. Ал, экономикалық тұрғыда халықтың қоныстануы өндіргіш күштерді аумақтық ұйымдастыру формасы ретінде көрінеді. Географиялық-демографиялық тұрғыда ол халықты тіршілік ету аумағы бойынша бөлу және қайта бөлуді білдіреді. 
Аймақтық қоныстануға келсек,онда қоныстану елді мекендер және олардың жүйелерінің қалыптасуы, сонымен бірге аймақтық  өзгешелікті ескеріп, әртүрлі мекендер бойынша халықтың орналасуы ретінде қаралады. Қоныстануды ұзақ мерзімдік тарихи дамудың және экономикалық, әлеуметтік, саяси, демографиялық және табиғи факторлардың өзара әрекет етуінің нәтижесі ретінде қарау қажет. Ең алдымен өндірістің мамандануы және  қоғамдық өндірістің аумақтық ұйымдастырылуы бойынша үлкен аймақтық айырмашылықтармен байланысты халықтың қоныстануындағы бұл факторлардың рөлі арта түседі. Соңғы ондаған жыл ішінде  Қазақстандағы халық қоныстануы қозғалысының күтпеген  формалар мен  бағыттарға ие бола алатындығын  байқауға болады. Халықтың қоныстануы экономикадағы терең үрдістерді ғана  емес,сонымен қатар экономикалық қайта құрудағы қателіктерге сезімтал келеді.
Әрине, мұның барлығы мәнін түсініп, ғылыми тұрғыдан қорытындылануды талап етеді. Сонымен бірге кеңестік география ғылымында халық қоныстануының үрдістерін зерттеу бойынша дүние жүзілік ғылыми практиканың елеулі бөлігін құрайтын өзінің теориялық базасы мен әдістемелік тәсілдері қалыптасқан. Осы кезеңде урбандалуды ғылыми негіздеу жарық көрді. Индустрияландырудың әсерінен урбандалу үрдісі дамуының сапалық аспектілері  В.Г.Давидович, О.А.Константинов, В.В.Покшишевский және т.б. ғалымдардың еңбектерінде келтірілген. 
       	Қоныстану және урбандалу үрдістерін сипаттайтын негізгі көрсеткіштер мыналар:
1. жалпы халық санындағы қала халқының үлесі;
1. 100 мыңнан астам тұрғындары бар қалаларда тұратын халықтың үлесі;
1. бір елді мекенге есептегендегі қала халқының орташа саны;
1. қалалық елді мекендерде тұратын халықтың үлесі;
1. қала желісінің жиілігі; халықтың тығыздығы;
1. көлік  желісінің тығыздығы және ауыл аралық байланыстардың үдемелілігі.
	Қоныстану үрдісі урбандалу үрдісімен тығыз байланысты. “Қоныстану”  және “урбандалу” ұғымдарының өзара байланысы өте күрделі және бірін екіншісіне механикалық көшіре салу дәлелді болмауы мүмкін. 
Халық қоныстануындағы өзгерістер, ең алдымен өндірістің дамуы мен орналасуының объективті заңдарының әсерінен жүзеге асады. Дегенмен, белгілі бір мөлшерде демографиялық жағдайлардың қалыптасуына әсер ететін, жеке адамдардың жиынтығы ретінде халықтың өзгешелік ерекшеліктері мен қажеттілігін ескеру қажет. Қоныстанудың дамуы экономикалық заңдар және қоғамдық өндірістің орналасуымен, сонымен бірге тұрғын халықтың өзіндік экономикалық заңдарымен анықталады. Экономикалық реформалау үрдісі барысында Қазақстандағы қоныстану формасы біраз өзгерді. Әрине, бұл заңды, өйткені экономикалық мақсат пен басымдылық өзгеретін болады. Мысалы, социализмге тән урбандалудың мөлшерлестік үдемелі қозғалысы, туып отырған урбандалудың бұзылуы үрдісімен (дезурбандалу) ауысып, оған қазіргі жағдайдағы өнеркәсіп өндірісіндегі өзгерістер мүмкіндік беруде. Урбандалудың бұзылу үрдісі (дезурбандалу) Атырау, Маңғыстау және Солтүстік Қазақстан облыстары сияқты индустриялды дамыған аймақтарда ерекше байқалды.
Кесте 1-де көрсетілгендей, Қазақстан аймақтарының жалпы халық санындағы қала халқының үлесі әр аймақта әртүрлі дәрежеде болып отыр. 2009-2015 жылдар аралығындағы статистикалық деректерге жүгінсек, жалпы Қазақстан Республикасы бойынша қала халқының үлесі 2009 жылы 54 %-ға тең болса, 2013 жылы 55 %-ға тең болып, 2015 жылы бұл көрсеткіш 56,6 %-ды көрсетіп отыр. Яғни, мұндай көрсеткіштер ауылдан қалаға көшудің жоғары дәрежеде екеніне үлкен дәлел. 2009 жылмен салыстырғанда қала халқының өсу дәрежесі 2015 жылы жоғарылауымен көзге түскен аймақтарды айта кетсек: Ақтөбе (62%), Шығыс Қазақстан (59%), Қостанай (52%), Қарағанды (79%), Павлодар (70%),Батыс Қазақстан облысы (49,5%).
Кесте 1
2009-2015 жылдардың  1қаңтарындағы Қазақстан аймақтарының
жалпы халық санындағы қала халқының үлесі (%).
	Облыс атаулары
	Қала халқының үлесі,(%)

	
	2009 жыл
	2013 жыл
	2015жыл

	Қазақстан Республикасы
	54
	55
	56,6

	Ақмола
	46
	46,7
	47

	Ақтөбе
	60,8
	61,6
	62

	Алматы
	23,5
	23,2
	24

	Атырау
	46,9
	48
	47

	Батыс Қазақстан
	46
	49
	49,5

	Жамбыл
	40,6
	39,9
	40,2

	Қарағанды
	77,4
	78,3
	79

	Қостанай
	49,5
	51
	52

	Қызылорда
	42
	42,6
	43

	Маңғыстау
	54,3
	51
	49

	Оңтүстік Қазақстан
	39
	39
	44

	Павлодар
	67,8
	69
	70

	Солтүстік Қазақстан
	39,7
	41
	42,5

	Шығыс Қазақстан
	57
	58,5
	59



        ҚР сатистикалық агенттігі-2015 ж

Тек, Маңғыстау облысында қала халқының үлесі 2009 ж. 54,3%-дан,   яғни  2015 ж. 49%-ға төмендеді. Ол тек белгілі бір кезеңге, яғни нарықтық экономикаға өту кезеңіне ғана тән. Бірақ ондай өзгерістердің қандай бағытта және қандай жылдамдықпен өтетінін, әзірше айту күрделі мәселе. Жалпы алғанда, халықтың мекендер желісінде  шоғырлану үрдісі өнеркәсіп өндірісінің шоғырлануымен қатар жүреді.
Нарықтық қатынасқа өту кезеңінде халық қоныстануын зерттеудің көптеген теориялық негіздері өзгерді. Соның ішінде: 
1. халықтың шоғырлануынан ірі қалалар онан әрі көбейіп, халықтың орналасуына сай олардың аумағында едәуір біркелкі таралады делінетін ірі қалалардың өсуінің өзгешелік ерекшеліктері талас тудырмайды деп есептелінетін. Қазір Қазақстанда жағдай күрт өзгерді. Ірі қалалардың өсуі түпкілікті өзгерді. Ол тек республиканың екі астанасында және Оңтүстік Қазақстанның ірі қалаларында сақталынды;
1. қоныстануды қалыптастырудағы мекендер арасындағы байланыстың рөлі өзгерді. Мекендер арасындағы байланыс, ең алдымен халықтың тербелмелі көші-қоны. Ұзақ мерзім бойы тербелмелі көші-қон практикалық тұрғыда өзінің маңыздылығын жойып келген, оған өнеркәсіп өндірісі дәрежесінің өзгеруі және көлік мүмкіндігінің  әсері болды;
1. урбандалудың кеңістіктік қозғалысында халық көшіп қонуының рөлі өзгерді. Соңғы ондаған жыл Қазақстан үшін қоғам өміріндегі көптеген негіз болатын бағытты бетбұрыстарға алып келді. Осыған орай көші-қон бір                                                                                             мезгілде олардың жағдайы және салдары ретінде болып жатқан бетбұрыстардың барлық қиын-қыстау кезеңдерін айқын бейнеледі.
         Республикадағы көші-қон үрдісіне, атап айтқанда қоныстану өзгерісіне Кеңес Одағының ыдырауы салдарынан болған дағдарыс  та едәуір әсер етті. 
Бұл ең алдымен мыналар арқылы көрінеді:
-тарихи отанына орыстар, немістер, еврейлер, белорустардың оралуымен байланысты қуатты тасқындар пайда болды.
 Республика халқының саны  2015 жылдың 1 қаңтарында  17417673  мың адам, қазақтар үлесі 66,01%, орыстар – 21,05%, өзбектер – 3,07%, украиндер – 1,70%, ұйғырлар – 1,44%, татарлар – 1,17%, немістер – 1,04%, басқа ұлт өкілдері – 4,52% құрап  отыр.
-амалсыз көші-қоны нәтижесінде Қазақстанда кейінгі кеңестік республикалардан келген босқындар және соған ұқсас жағдайдағы адамдар тіркелген. Қазақстандағы қоныстануымен байланысты болып жатқан демографиялық үрдістер мен жағдайлар басқа елдерде де олардың дамуының түрлі кезеңдерінде болғандығын атауға болады. 
Аумақтың сыйымдылығы ұғымы үнемі бір-бірімен сай келе  бермейтін нақтылы және мүмкін сыйымдылық арасындағы айырмашылықты қамтиды. Нақтылы сыйымдылықты сырттай қарағанда аумақтың қоныстанғандығын жеңіл сипаттайтын - халықтың тығыздығы көрсеткіші көмегімен зерттеу мүмкін болады. 
2009-2015 жылдардағы   еліміз халқының саны 6,8%-ға, яғни 2009 жылғы  15982370 адамнан, 2010 жылы 16203036, 2011 жылы 16440124, 2012 жылы -16673077, 2015 жылы 17417673 адамға өскені сурет 1-де анық көрсетілген.


Сурет 1. Қазақстан Республикасы халқы санының динамикасы
Сөйтіп, 2015 жылдың басында Қазақстан халқының саны 17417673 адамды құрды. Шындығында жеке облыстар, қалалар және ауылдар арасында халықтың аумақтық қайта бөлінуімен қатар жүретін халық санының өзгеруі елді  мекендер желісі мен жүйесінің қалыптасуына елеулі өзгерістер туғызады. Бұл аумақ халқының қоныстанғандығы мен аумақ сыйымдылығын бағалауда, тек әлеуметтік-экономикалық қана емес, сонымен бірге табиғи шаруашылық жүйенің құрамдас бөлігі ретінде экологиялық-демографиялық факторларды да ескеруге негіз болып табылады.

